
Vasudevakritam 1 Shri Krishna Stotram

వసుదేవకృతం ౧ శ్రీకృష్ణస్తోత్రమ్  

వసుదేవ ఉవాచ ।
ప్రసీద  దేవదేవేశ దేవానాం ప్రవర  ప్రభో  ।
తథాఽఽవయోః ప్రసాదేన  కృతాభ్యుద్ధార  కేశవ ॥౮౦॥
ఆరాధితో యద్భగవానవతీర్ణో గృహే మమ ।
దుర్వృత్తనిధనార్థాయ  తేన నః పావితం కులమ్ ॥౮౧॥
త్వమన్తః సర్వభూతానాం సర్వభూతేష్వవస్థితః  ।
వర్తతే చ సమస్తాత్మంస్త్వత్తో  భూతభవిష్యతీ ॥౮౨॥
యజ్ఞే త్వమిజ్యసేఽచిన్త్య సర్వదేవమయాచ్యుతే ।
త్వమేవ యజ్ఞో యజ్వా చ యజ్ఞానాం  పరమేశ్వర ॥౮౩॥
సాపహ్నవం మమ మనో యదేతత్త్వయి జాయతే ।
దేవక్యాశ్చాఽఽత్మజప్రీత్యా  తదత్యన్తవిడమ్బనా ॥౮౪॥
త్వం కర్తా సర్వభూతానామనాదినిధనో భవాన్ ।
క్వ చ మే మానుషస్యైషా  జిహ్వా పుత్రేతి  వక్ష్యతి ॥౮౫॥
జగదేతజ్జగన్నాథ  సమ్భూతమఖిలం యతః ।
కయాయుక్త్యా వినా మాయాం సోఽస్మత్తః సమ్భవిష్యతి ॥౮౬॥
యస్మిన్ప్రతిష్ఠితం  సర్వం జగత్స్థావరజఙ్గమమ్   ।
స కోష్ఠోత్సఙ్గశయనే   మనుష్యాజ్జాయతే  కథమ్ ॥౮౭॥
స త్వం ప్రసీద  పరమేశ్వర పాహి విశ్వ-
మంశావతారకరణైర్న  మమాసి పుత్రః  ।
ఆబ్రహ్మపాదపమయం  జగదీశ సర్వం
చిత్తే విమోహయసి కిం పరమేశ్వరాత్మన్ ॥౮౮॥
మాయావిమోహితదృశా తనయో మమేతి
కంసాద్భయం కృతవతా తు మయాఽతితీవ్రమ్  ।

నీతోఽసి గోకులమరాతిభయాకులస్య
వృద్ధిం  గతోఽసి మమ చైవ  గవామధీశ ॥౮౯॥
కర్మాణి రుద్రమరుదశ్విశతక్రతూనాం 
సాధ్యానియాని న భవన్తి నిరీక్షితాని ।
త్వం విష్ణురీశజగతాముపకారహేతోః
ప్రాప్తోఽసి  నః పరిగతః పరమో విమోహః ॥౯౦॥
ఇతి శ్రీబ్రహ్మపురాణే   త్రినవత్యధికశతతమాధ్యాయాన్తర్గతం 

వసుదేవకృతం శ్రీకృష్ణస్తోత్రం    సమాప్తమ్ ।
బ్రహ్మపురాణ  । అధ్యాయ ౧౯౩/౮౦-౯౦॥

